
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

থাকত না আজকের জীবনের টুকরাে সাধের ব্যর্থতা ও অন্ধকার;

আমি যদি বনহংস হতাম;

বনহংসী হতে যদি তুমি;

কোনাে এক দিগন্তের জলসিড়ি নদীর ধারে

ধানক্ষেতের কাছে।





ঘাস



কচি লেবুপাতার মতাে নরম সবুজ আলােয়
 পৃথিবী ভরে গিয়েছে এই ভােরের বেলা;

কাঁচা বাতাবির মতাে সুবজ ঘাস—তেমনি সুঘ্রাণ
 হরিণেরা দাঁত দিয়ে ছিড়ে নিচ্ছে।

আমারাে ইচ্ছে করে এই ঘাসের ঘ্রাণ হরিৎ মদের মতাে
 গেলাস গেলাস পান করি,

এই ঘাসের শরীর ছানি—চোখে চোখ ঘষি,
 ঘাসের পাখনায় আমার পালক,

ঘাসের ভিতর ঘাস হয়ে জন্মাই কোনাে এক নিবিড় ঘাস-মাতার
 শরীরের সুস্বাদ অন্ধকার থেকে নেমে।

